
Flm.: Sveinn Jónsson, Helgi Seljan.

Alþingi ályktar að fela ríkisstjórninni að hlutast til um að komið verði upp
viðunandi bankaþjónustu fyrir svæðið frá Stöðvarfirði um Breiðdalsvík og til
Djúpavogs, með útibúum frá ríkisbönkunum.

Greinargerð.

Atvinnulíf á Djúpavogi hefur verið nokkuð til umfjöllunar að undanförnu, þó
ekki hafi það hátt farið. Á staðnum er nýtt frystihús, en enginn bátur hefur þar
landað afla framan af vetri -- húsinu lokað og klippt á rafmagnið. Þegar afli svo
berst loks þarf að toga í spottana á efstu stöðum til að fá straumi hleypt á á ný,
gegn bankaábyrgð.

Á Djúpavogi búa 397 manns og hafa byggt afkomu sína á sjávarútvegi og fisk-
vinnslu öðru fremur. Þar er umboðsskrifstofa opin eflir hádegi virka daga og þjónar
helstu heimilisþörfum, en víxlar og smærri lán eru afgreidd í gegnum síma frá aðal-
útibúi á Höfn, þar sem veðsetningar fást afgreiddar.

Á Breiðdalsvík, að Breiðdal meðtöldum, búa um 400 manns. Þar er fábrotið
atvinnulíf, tengt útgerð eins báts eins og er, og nær það varla til að skapa 8 tíma
vinnu í landi. Fyrirhuguð hefur verið nýsmíði 250-300 tn. fiskiskips, en ekki feng-
ist samþykkt enn sem komið er. Útibú frá Samvinnubankanum er þar auk umboðs-
skrifstofu frá Útvegsbankanum. Segja verður að þjónusta þessara umhoða við
útgerð og fiskvinnslu sé lítil eða engin, og veðsetningar fara fram hjá Lands-
banka Íslands á Eskifirði.

Á Stöðvarfirði er 351 íbúi og þaðan er gerður út togari. sem veitir trygga og
örugga afkomu, en atvinnulífið allt hvílir á honum þar sem um litla aðra útgerð
er að ræða. Þar er útibú Samvinnubanka Íslands, en öll meiri háttar viðskipti eru
þó rekin frá Landsbankaútibúinu á Fáskrúðsfirði.

Ástand bankamála þessara staða, sem að framan er rakið, er talið óviðunandi.
Einn liður í þá átt að koma styrkari stoðum undir atvinnulíf þessa svæðis er að
bankamálum þess verði komið í viðunandi horf, og er því farið fram á það, að ríkis-
stjórnin sjái til þess að svo verði.


